
DIWEDDARIAD CHWEFROR 2024  

Deunyddiau Dysgu - Astudiaeth Achos  

Astudiaeth Achos - Kaira 

Unedau 002 a 004 

Diweddarwyd Chwefror 2024:  
Nid yw’y astudiaeth achos hon a’r papurau prawf 
cysylltiedig bellach yn rhan o’r meini prawf asesu ar gyfer 
cymhwyster lechyd a Gofal Cymdeithasol: Craidd 8040-
02.   
  
Mae’r deunyddiau hyn wedi’u darparu i gefnogi 
canolfannau ac ymgeiswyr at ddibenion asesu ac adolygu 
ffurfiannol yn unig.  
  
I gael y wybodaeth ddiweddaraf am y cymhwyster lechyd a 
Gofal Cymdeithasol: Craidd a diweddariad strategaeth 
asesu Ionawr 2024, ewch i:[Update] Changes to Level 2 
HSCCC Core assessments | Health and Care Learning 
Wales.  
  

Mae’r llyfryn hwn yn cynnwys yr astudiaeth achos yn unig.  

Ar gyfer papurau prawf cysylltiol lawr lwythwch:  

Astudiaeth Achos Cwestiwn Set A Plant a Phobl Ifanc - Kaira 

Astudiaeth Achos Cwestiwn Set B Plant a Phobl Ifanc - Kaira 
Astudiaeth Achos Cwestiwn Set C Plant a Phobl Ifanc - Kaira 

https://www.healthandcarelearning.wales/latest-news/update-changes-to-level-2-hsccc-core-assessments/
https://www.healthandcarelearning.wales/latest-news/update-changes-to-level-2-hsccc-core-assessments/
https://www.healthandcarelearning.wales/latest-news/update-changes-to-level-2-hsccc-core-assessments/

Astudiaeth Achos – Kaira 
Rydych chi'n mynd i ddarllen astudiaeth achos am Walnut Street, lleoliad preswyl i bobl ifanc. 
Byddwch chi'n darllen am y bobl ganlynol fel rhan o'r astudiaeth achos hon:  
 
 
Kaira Person ifanc yn Walnut Street  
Catrin  Gweithiwr allweddol Kaira 
Dyfan  Gweithiwr gofal a chefnogaeth sy'n mynd i gefnogi Catrin 
  

Dydy'r astudiaeth achos hon ddim yn seiliedig ar sefydliad nac unigolion go iawn. 
 
 
Mae Kaira yn 13 oed yn symud i Walnut Street, lleoliad preswyl i blant yn Ne Cymru. Roedd 
hi wedi bod yn byw yn Lloegr gyda'i mam, partner ei mam a'i brodyr 6 ac 8 oed. Fodd bynnag, 
roedd hi wedi rhedeg i ffwrdd o'i chartref lawer gwaith yn ddiweddar wrth i bryderon 
gynyddu am ei diogelwch a'i llesiant. Roedd Kaira wedi dechrau cymdeithasu â dynion ifanc 
yn yr ardal leol ac roedd ei gweithiwr cymdeithasol yn teimlo ei bod hi mewn perygl o gael ei 
hecsbloetio. Roedd ei hysgol wedi mynegi pryder am allu ei mam i ofalu am Kaira a'i bod hi'n 
mynd yn dawelach ac yn fwy encilgar, ac yn gwrthod cyfathrebu.  
 
Mae gan fam Kaira hanes o gamddefnyddio sylweddau ac mae ei ffordd o fyw wedi bod yn 
anodd ei rhagweld ac yn anhrefnus ar adegau. Gadawodd tad Kaira 5 mlynedd yn ôl ac nid yw 
wedi dangos llawer o ddiddordeb mewn cadw mewn cysylltiad â Kaira na'i brodyr ers hynny. 
O ganlyniad i absenoldeb eu tad a'r ffaith bod eu mam yn camddefnyddio sylweddau, dydy 
Kaira a'i brodyr ddim wedi cael gofal diogel a chyson, na ffiniau clir, bob amser. Ar adegau, 
mae Kaira wedi cymryd cyfrifoldeb dros ofal ei brodyr iau. Mae gan Kaira berthynas wael â 
phartner ei mam a symudodd i mewn chwe mis yn ôl. Mae brodyr Kaira yn dal i fod gartref ar 
hyn o bryd, ond mae pryderon yn parhau am eu llesiant. 
 
Roedd gweithiwr cymdeithasol Kaira yn teimlo bod angen ei lleoli hi gryn bellter o ardal ei 
chartref er mwyn helpu i'w hamddiffyn hi rhag y dynion ifanc roedd hi'n cymdeithasu â nhw. 
Mae Walnut Street yn gartref i chwech o bobl ifanc o 10 i 18 oed. Mae Kaira yn anhapus 
iawn am gael ei lleoli mor bell o'i chartref. Mae hi hefyd yn poeni am orfod newid ysgol ac yn 
bryderus am wneud ffrindiau newydd.  
 
Aeth rheolwr cofrestredig Walnut Street i ymweld â Kaira a'i mam yn eu cartref. Mae hi'n 
briffio'r gweithwyr gofal a chefnogaeth sy'n mynd i gefnogi Kaira am ei bywyd teuluol, ei 
sefyllfa gartref a'i chefndir. Catrin fydd gweithiwr allweddol Kaira. Mae ganddi dros 5 
mlynedd o brofiad mewn gofal preswyl i blant. Bydd Catrin yn cael ei chefnogi gan Dyfan, 
sy'n gweithio yn Walnut Street ers rhai misoedd.  
 
Mae'r bobl ifanc eraill sy'n byw yn y lleoliad yn dal i fod yn yr ysgol pan mae Kaira yn cyrraedd 
gyda'i gweithiwr cymdeithasol. Mae Catrin yn dangos y cartref iddyn nhw, gan gynnwys 
ystafell wely Kaira. Dydy Kaira ddim yn hoffi'r ffordd mae'r ystafell wely wedi cael ei 
haddurno ac mae Catrin yn esbonio y bydd hi'n helpu Kaira i ailaddurno'r ystafell yn ei ffordd 
ei hun. Yna maen nhw'n cyfarfod â Dyfan a gweithiwr cymdeithasol Kaira i fynd drwy'r 
canllaw pobl ifanc. Mae’r canllaw yn esbonio fod gweithwyr angen cael caniatad cyn mynd i 
mewn i ystafelloedd oni bai fod pryderon am ddiogelwch.  

Mae Catrin wedyn yn esbonio'r gweithgareddau wythnosol yn y cartref, y system wobrau, yr 
arian poced, yr archwiliadau iechyd a deintyddol a'r lle a'r adnoddau fydd ganddi hi i wneud ei 
gwaith cartref. Mae hi'n sôn am arferion ac amseroedd gwely'r lleoliad, yn ogystal â'r 
ymddygiadau a ddisgwylir gan y bobl ifanc. Mae Catrin hefyd yn disgrifio rôl yr eiriolwr sy'n 
ymweld â'r cartref yn rheolaidd. Doedd Kaira ddim wedi cael eiriolwr o'r blaen ac mae hi'n 
meddwl ei fod yn beth da. Mae Kaira yn dweud nad oedd hi erioed wedi cael arian poced 
rheolaidd. Mae strwythurau ac arferion sylfaenol y cartref hefyd yn wahanol iawn i'w 
phrofiad o fywyd gartref.  
 
Mae Catrin yn nodi o gynllun gofal a chefnogaeth Kaira bod Kaira yn arlunydd talentog ac 
mae hi'n gofyn a allai fod gan Kaira ddiddordeb mewn mynychu dosbarthiadau celf i bobl 
ifanc sydd wedi'u cynnal gan grŵp lleol. Mae Kaira yn cytuno. Mae Catrin yn gofyn iddi hi a 
hoffai hi gymryd rhan yn rhai o'r gweithgareddau eraill mae'r cartref yn eu cynnig, fel sglefrio 
iâ, dringo creigiau a theithiau i lan y môr. Dydy Kaira erioed wedi bod i sglefrio iâ o'r blaen a 
byddai hi'n hoff iawn o fynd, ond mae hi'n poeni am syrthio. Mae Catrin yn ei chysuro ac yn 
sôn am y cyfarfod tŷ wythnosol lle gall pobl ifanc awgrymu gweithgareddau yr hoffen nhw eu 
gwneud yn ogystal â thrafod materion eraill. Mae Kaira yn dweud nad ydy hi'n hoffi siarad 
mewn grwpiau.  
 
Mae trefniadau'n cael eu gwneud i Kaira ymweld â'i mam a'i brodyr yn rheolaidd. Mae Catrin 
yn cyflwyno Kaira i'r gweithwyr a'r bobl ifanc eraill pan maen nhw'n dod yn ôl o'r ysgol. Mae 
hi'n trefnu bod Kaira yn cyfarfod â merch arall sy'n mynd i'r un ysgol â Kaira, er mwyn iddi hi 
allu dysgu am ei hysgol newydd. Mae'n ymddangos bod y cyfarfod a'r wybodaeth mae'r ferch 
yn ei rhannu â Kaira yn tawelu ei meddwl hi. 
 
Mae llawer o'r plant sy'n byw yn Walnut Street wedi dioddef ecsbloetio rhywiol neu 
droseddol, neu'n cael eu hystyried mewn perygl o hynny, ac felly mae'r cartref wedi datblygu 
ymagwedd strwythuredig iawn at y ffordd mae'r bobl ifanc yn cael defnyddio ffonau symudol 
a'r rhyngrwyd. Mae hyn yn cynnwys nifer o 'gamau' i'r bobl ifanc eu cymryd i ddangos eu bod 
nhw'n gallu derbyn mwy o gyfrifoldeb.  
 
Dros y misoedd nesaf, mae Kaira yn dechrau teimlo'n fwy cartrefol yn Walnut Street ac mae'n 
ymddangos ei bod hi'n elwa o fod â llai o gyfrifoldeb dros ei brodyr iau. Mae Catrin wedi 
mynd â Kaira i ymweld â'i theulu yn rheolaidd fel gwnaeth hi ei addo. Mae ei hiechyd 
corfforol wedi bod yn dda ond mae hi'n gofidio am ei bod hi wedi datblygu acne. Mae Dyfan 
yn dangos tabledi iddi hi ar y rhyngrwyd; mae'n meddwl y bydd y rhain yn helpu ac mae'n 
cynnig cael rhai iddi hi.  
 
Ers i Kaira symud i Walnut Street, mae gofal ei dau frawd iau wedi dirywio eto ac mae'r 
gwasanaethau cymdeithasol wedi penderfynu dechrau achosion gofal. Mae'n ymddangos bod 
Kaira wedi gallu ymlacio mwy ers i'w brodyr gael eu symud oddi cartref a'i bod hi'n pryderu 
llai amdanyn nhw. Mae Catrin wedi parhau i gefnogi Kaira i ymweld â'i brodyr yn rheolaidd.  

